
Mo “paatar मट 
भगवान श्री कुन्दकुन्द प्रवचन मंडप की दीवारों पर २९ सुंदर चित्र बने हैं, जिन्हें देखते ही 

परम पवित्र संतों का स्मरण होता है, और ज्ञान-ध्यान-भक्ति-वैराग्य एवं नि३चलता के पुरुषार्थ 

प्रेरक दृश्य देख-देखकर जिज्ञासुओं का आत्मा डोलने लगता है। उन चित्रों का संक्षिप्त विवरण 

यहाँ पर दिया जाता है। 

[१] भगवान श्री कुन्दकुन्दाचार्यदेव वन में ताड़पत्र पर समयसार शास्त्र लिख रहे हैं । 

[२] परमोपकारी पूज्य श्री कानजी स्वामी । 

[३] श्री धरसेन आचार्य, श्री पुष्पदंत और भूतबलि नामक मुनिवरों को षटखंडागम का 

ज्ञा दे रहे हैं । ( आचार्यदेव का स्वप्न तथा मुनियों की मंत्रसाधना को भी दिखाया है |) 
[४] श्री श्रेयांसकुमार, मुनिदशा में स्थित भगवान श्री ऋषभदेव को पड़गाहन करके 

नवधाभक्ति पूर्वक इक्षुरस का आहार दे रहे हैं । 

[५] शाश्वत तीर्थ श्री सम्मेदशिखरजी । 

[६] श्री नेमिनाथ भगवान की लग्नयात्रा और दीक्षा कल्याणक प्रसंग | 
[७] श्री सीमंधर भगवान की माताजी के १६ स्वप्न और गर्भकल्याणक के शुभप्रसंग पर 

इन्द्र-इन्द्राणी आदि दिव्य वस्त्राभूषण से माता-पिता की पूजन कर रहे हैं । 
[८] श्री सीमंधर भगवान के जन्मकल्याणक के प्रसंग पर इन्द्र ऐरवत हाथी पर भगवान 

को लेकर मेरुपर्वत पर जाता है और वहाँ जन्माभिषेक करता है । 

[९] श्री सीमंधर भगवान का दीक्षाकल्याणक प्रसंग । 

[१०] श्री सीमंधर भगवान का केवलज्ञान कल्याणक TAT | 

[११] चेलना रानी श्री यशोधर मुनिराज का उपसर्ग दूर करती है, और श्रेणिक राजा 

जैनधर्म के श्रद्धालु होते हैं | 

[१२] लंका पर विजय प्राप्त कर श्री सीताजी को लेकर श्री रामचंद्रजी उसी समय भगवान 

शांतिनाथ के मंदिर में जाकर सीताजी, लक्ष्मण, विशल्या, हनुमान, सुग्रीव और भामंडल सहित 

नृत्य-संगीत पूर्वक भगवान की भक्ति स्तुति कर रहे हैं । 

[१३] स्मशान में ध्यानस्थ सुदर्शन सेठ को दासी द्वारा बुलवाकर अपनी कुवासना की 
इच्छा में न फँसते देखकर अभयारानी विडम्बना बनाती है; राजा की आज्ञा से सुदर्शन सेठ का वध 

करते समय तलवार नहीं चलती और सेठ दीक्षा धारण करते हैं । 

[१४] सुकौशल के पिता कीर्तिधरमुनि को आहार लेने के लिये नगर में आता देखकर 

सुकौशल की माता सहदेवी उन मुनि को नगर के बाहर निकलवा देती हैं, मुनिराज नगर के बाहर 

ध्यान में बैठ जाते हैं । रोती हुई धायमाता से मुनि का वृत्तांत सुनकर सुकौशलकुमार मुनि के पास 

दौड़े जाते हैं और वहाँ अश्रुपात करते हैं तथा दीक्षा लेते हैं | सहदेवी पुत्र के शोक में दु:ःखी होकर 
मृत्यु को प्राप्त करती है और बाघण होती है तथा ध्यानमग्न सुकौशल मुनि का भक्षण करती है, 
सुकौशल अंतकृत केवली होते हैं, बाघण कीर्तिधर मुनि के उपदेश से जातिस्मरण ज्ञान को प्राप्त कर 

संन्यास धारण करती है और देवलोक में जाती है । 

[१५] नवपरिणीत वज्बाहुकुमार अपनी रानी मनोदया और साले उदयसुंदर सहित 

ससुराल की ओर जाते हैं । मार्ग में ध्यानस्थ मुनि को देखकर वज्बाहुकुमार उनकी ओर एकटक 

देखते रह जाते हैं, तब उदयसुंदर हँसी उड़ाता है । वज्बाहु दीक्षित होते हैं, साथ में उदयसुंदर तथा 
२६ राजकुमार दीक्षित होते हैं, और मनोदया अर्जिका होती है। 

[१६] कैलास पर्वत पर भरतचक्रवर्ती द्वारा प्रतिष्ठापित भूत, वर्तमान और भविष्य की 
चौबीसी के जिनबिम्ब तथा भरतचक्रवर्ती द्वारा मुनि श्री बाहुबलिजी की पूजन और केवलज्ञान को 

प्राप्त बाहुबलिजी का दृश्य | 

[१७] महावीर भगवान का जीव पूर्व में दसवें भव में सिंह पर्याय में था और हिरण का 

शिकार कर रहा था | उस समय दो चारणऋद्धिधारी मुनि आकाशमार्ग से जा रहे थे, वे नीचे आते हैं 
और उपदेश देते हुए कहते हैं कि--' रे हे सिंह ! तुझे दसवें भव में तीर्थंकर होना है;' उसी समय 
सिंह को जातिस्मरण ज्ञान होता है, आँखों से आँसू बहने लगते हैं और वह सम्यग्दर्शन प्राप्त करके 
निराहार ब्रत ग्रहण करता | 

[१८] श्री सीमंधर भगवान, श्री कुन्दकुन्दाचार्यदेव, श्री अमृतचंद्राचार्यदेव, श्री 

कानजीस्वामी और श्रोतागण | 

[१९] श्री सुकुमालजी खिड़की में से मुनिराज के दर्शन करके नीचे उतरते हैं और मुनिराज 

से ऐसा सुनकर कि--' मेरी आयु तीन दिन की शेष है ' तुरंत ही दीक्षित हो जाते हैं और वन में जाकर 
ध्यान करते हैं वहाँ सियालनी उनका भक्षण करती है | 

[२०] श्री शांतिनाथ भगवान पूर्व के पाँचवें भव में विदेहक्षेत्र में क्षेमंकर तीर्थंकर के पुत्र 

वज्रयुध चक्रवर्ती थे।इन्द्रसभा में उनके ज्ञान की प्रशंसा सुनकर एक देव परीक्षा लेने आता है और 

उनके ज्ञानसामर्थ्य को देखकर आश्चर्यचकित होता है तथा उनकी स्तुति करता है। तथा श्री 

शांतिनाथ भगवान पूर्व तीसरे भव में विदेहक्षेत्र में श्री धनरथ तीर्थंकर के पुत्र थे। वे प्रोषधोपवास 

करके वन में मेरु समान अचल होकर ध्यान करते हैं; तब इन्द्रसभा में उनके शील की प्रशंसा 

सुनकर दो देवियाँ परीक्षा करने आती हैं, और उनका शील देखकर वे आश्चर्यचकित होकर उन्हें 

नमस्कार करती हैं । 

[२१] श्री सीताजी की अग्नि-परीक्षा के पश्चात्‌ श्री रामचंद्रजी उनसे गृह पधारने के लिये 

कहते हैं; किंतु वे उसका अस्वीकार करके अर्जिका बनती हैं । 

[२२] पूर्वभव में जो श्रीकंठ राजा का भाई था वह इन्द्र, देवों सहित अष्टाहिका पर्व के दिनों 

में नंदीश्वर द्वीप को (श्री कंठराजा के महल के ऊपर से) जात है उसे देखकर श्रीकंठराजा भी 

भक्तिवश होकर रानी सहित विमान द्वारा नंदीश्वरद्दीप की ओर जाते हैं किंतु मानुषोत्तरपर्वत के 

निकट आते ही उनका विमान रुक जाता है उससे वे बैराग्य धारण करके वहीं मुनि हो जाते हैं । 

[२३] दुष्ट बलिराजा अकंपनाचार्य आदि ७०० मुनियों को अग्नि का उपसर्ग करता है | श्री 

विष्णुकुमार मुनि वैक्रियिक ऋद्धि से वामन ब्राह्मण का रूप धारण करके उस उपसर्ग को शांत 

करते हैं तथा उनसे बलिराजा क्षमा माँगता है। 
[२४] राम-लक्षण सीता वन में सुगुप्ति-गुप्ति नामक मुनियों को आहारदान देते हैं । 

[२५] वेदधर्म की चर्चा करते हुए इन्द्रभूति को लेकर ब्राह्मण रूपधारी इन्द्र महावीर 

भगवान के समवशरण की ओर जाता है । मानस्तम्भ को देखते ही इन्द्रभूति का मान गलित हो जाता 

है और समवशरण के अंदर प्रवेश करके वही गौतम गणर बनते हैं । 

[२६] अंजनचोर, सींकें को काटकर प्राप्त की हुई विद्या के द्वारा अकृत्रिम चैत्यालय को 

जाता है, वहाँ जिनदत्त सेठ भी पूजा कर रहे हैं | पश्चात्‌ वे दोनों मुनि के पास जाकर उपदेश श्रवण 
करते हैं और अंजन मुनि होकर ध्यानमग्न होता है तथा केवलज्ञान प्राप्त करता | 

[२७] श्रीमद्राजचंद्र ( श्री सिद्धशिला, ईडर का दृश्य) । 

[२८ ] सुभद्रा सेठानी ने चंदना सती को साँकल से बाँध रखा है । वह भगवान महावीर को 

आदानदान देने की भावना भाती हैं, भावना करते-करते उसके बंधन खुल जाते हैं और चंदनासती 

भगवान का पड़गाहन करके नवधाभक्तिपूर्वक आहारदान देती हैं, उस समय देव पुष्पवृष्टि करते हैं 

और पश्चात्‌ चंदना अर्जिका होती हैं । 

[२९ ] पाँचों पांडव शत्नुंजय पर्वत के ऊपर ध्यानमग्न मुनिदशा में स्थित हैं | वहाँ दुर्योधन 

का भानजा क्रोधाविष्ट होकर उन्हें लोहे के धगधगाते आभूषण (कड़े) पहिनाकर उपसर्ग करता है । 

इसके अतिरिक्त श्रीमंडप के मूल प्रवेशद्वार पर श्री कुन्दकुन्दप्रभु की एक सुंदर कलामय, 

ध्यानस्थ, शांतमूर्ति बनाई गई है, उसका दृश्य सुंदर एवं आकर्षक है । 

  

  

  

पूज्य स्वामीजी के समाचार 
राजकोट-- 

सौराष्ट्र तारीख २-५-६७ परमोपकारी पूज्य कानजी स्वामी सुख शांति में विराजमान हैं 

पूज्य स्वामीजी यहाँ चैत्र सुदी १३ के रोज पधारे अभूतपूर्व स्वागत हुआ मंगल प्रवचन के बाद 

भगवान महावीर प्रभु का दिव्य संदेश सुनाया। [यहाँ २०० संख्या में अंध महिलाओं का बड़ा 

आश्रम है, आमंत्रण आने से वाहँ उपदेश देने पधारे थे।] 
हमेशा प्रात: और दोपहर में समयसार कलश टीका श्री राजमल्लजी कृत जो नया प्रकाशन 

आधुनिक हिन्दी भाषा में परिवर्तन कराके छपवाया है, उसके ऊपर उत्तम शैली से प्रवचन हो रहे 

हैं, और रात्रि को ४५ मिनिट शंका-समाधान होता है, तीनों समय बड़ी संख्या में जैन-जैनेतर धर्म 

जिज्ञासु अत्यंत रुचिपूर्वक लाभ ले रहे हैं | राजकोट में स्वाध्याय प्रेमी और उच्च शिक्षा प्राप्त श्रोताओं 

की संख्या अधिक होती है । 
श्री मानस्तंभ (धर्म वैभवस्तंभ) तथा समवसरण मंदिर तैयार हो गया है, जो गिरनारजी 

जाते यात्रियों को उत्तम आकर्षण बनेगा । 

श्री जिनेन्द्र पंचकल्याणक प्रतिष्ठा महोत्सव की पूर्ण तैयारियाँ हो चुकी हैं और महोत्सव का 
प्रारम्भ--जाप्य विधि सहित वैशाख सुदी १ तारीख २-५-६५ को श्रीजी को गाजे बाजे के साथ 

    जुलूस निकालकर विधि मंडप में विराजमान करके-कर दिया है। प्रतिष्ठाचार्य श्री नाथुलालजी 

शास्त्री संहितासूरि (इंदौर) है । राजकोट दिगम्बर जैन समाज के प्रमुख श्री रामजी भाई माणिकचंद 

दोशी एडवोकेट तथा सेक्रेटरी श्री रतीलाल मोहनलाल घीया तथा श्री किशोरचंद्र मूलजीभाई 

लाखाणी तथा कार्यकर्ताओं का अपूर्व उत्साह है। यह महोत्सव सुंदरतम व्यवस्था व्यवस्थित 

होगा। —Fo गुलाबचंद जैन 
राजकोट-- 

तारीख ३-५-६५ परमोपकारी पूज्य कानजी स्वामी की ७६ वीं जन्मजयंती बैशाख सुदी २ 
के शुभ दिन विशेष भक्ति समारोह पूर्वक मनायी गई, बाहर गाँव से देहली, कलकत्ता, बम्बई से 

तथा म०प्र० से इस अवसर पर खास मेहमान पधारे थे, सैकड़ों की संख्या में अभिनंदन-शुभेच्छा के 

तार तथा पत्र आये, पूज्य स्वामीजी के द्वारा दिगम्बर जैनाचार्यों कथित-सर्वज्ञ वीतराग कथित 

सम्यक्‌ अनेकांतमय अमृतरस से भरा हुआ परम आध्यात्मिक उपदेश जो ३० साल से चल रहा है 

वह धर्म जिज्ञासुओं के लिए महान अपूर्व उपकार है, अनेक प्रकार धर्म प्रभावना हो रही है और 

हजारों आत्मार्थी रसिक भव्यजन अपना आत्महित साध रहे हैं इत्यादि बातों का स्मरण पूर्वक पूज्य 

स्वामीजी हमारे बीच चिरकाल तक रहें, ऐसी शुभेच्छा द्वारा प्रमुख वक्ताओं द्वारा पूज्य स्वामीजी को 

श्रद्धांजलि समर्पण की । >त्र० गुलाबचंद जैन 

  

  

  

  

  
  

  

  

  

  

    

वैराग्य समाचार 
उज्जैन : तारीख १७-४-६५ को रायबहादुर श्रीमंत सेठ श्री लालचंदजी सेठी धर्म जागृति 

सावधानता सहित देह त्याग करके स्वर्ग निवासी हुए। आप तारीख १६, रात्रि के १० बजे तक 

कार्यरत थे। तारीख १७ सबेरे श्वास शुरु हो गया । उस समय आपका पूरा परिवार पास था | डॉक्टर 

बुलाये गये परंतु सेठ सा० ने कहा कि अब मैं बचूँगा नहीं और मेरा कोई उपचार न कराया जाये । 

डाक्टर जब आये तो सेठीजी ने उनसे बैठ जाने के लिये कहा। यह कहकर आपने अपने सभी 

परिवार के सदस्यों से क्षमा माँगी और बैठे-बैठे भगवान महावीर का नाम लेने लगे और नाम लेते- 

लेते पार्थिव शरीर का त्याग कर दिया । आप अनेक जैन संस्थाओं के प्रमुख थे। गत पौष मास में 

आप उज्जैन में बेदी प्रतिष्ठा निमित्त पूज्य कानजीस्वामी को प्रार्थना करने के लिये सोनगढ़ पधारे थे। 

    

    

 



मई : १९६५ ः ७७: 
  

    स्वामीजी के परिचय से तथा सोनगढ़ की प्रत्येक संस्था की कार्य पद्धति से एवं वहाँ के वातावरण 

से आप अत्यंत प्रभावित हुये थे। बहुत समय से पूज्य स्वामीजी के प्रति आपका भक्तिभाव था। 

पूज्य स्वामीजी विगत माह मास में उज्जैन पधारे, प्रतिष्ठा महोत्सव हुआ उसमें आपने उल्लास 

सहित अग्र भाग लिया। जैन पत्रिकाओं में भी अनेक लेख लिखकर गलत फहमी दूर करने का 

प्रयत्न किया । 

हम सब श्री जिनेन्द्र भगवान से भावना भाते हैं कि वे उनके परिवारजनों को इस दुःख को 

सहन करने की शक्ति दे । हम उनको अपनी हार्दिक संवेदनाएँ प्रकट करते हैं और प्रार्थना करते हैं 

कि वे वीतरागी देव-शास्त्र-गुरुओं की सम्यक्‌ उपासना द्वारा धर्म प्रेम में आगे बढ़ें और शीघ्र ही 

आत्महित साधें | 

  

    

  

    

  

वैराग्य समाचार 
श्री हरिश्चंद्रजी दिल्‍ली शाहदरा का स्वर्गवास तारीख २२-४-६५ के दिन हृदयगति रुकने 

से हो गया। आप बड़े धर्मात्मा थे, धर्म प्रभावना के कार्य में आपकी बड़ी लगन थी, आप दानशील 

थे। हर साल दशलक्षण पर्व के दश दिन सोनगढ़ में आकर पूज्य गुरुदेव की अमृतबंशी का पान 

किया करते थे। आपकी आत्मा पवित्र जैन धर्म की साधना पूर्ण करे, ऐसी जिनेन्द्रदेव से प्रार्थना है 

तथा उनके परिवारजनों से संवेदना है । -प्रेमचन्द जैन, दिल्‍ली 

  

  

  

  

 



ः ७८ : आत्मधर्म : २४०-२४१ 
  

सर्वज्ञदेवकथित छहों द्रव्यों की स्वतंत्रतापूर्वक 

सामान्य गुण : 

१. अस्तित्जनुण:. कर्त्ता जगत का मानता जो “कर्म या भगवान को', 

वह भूलता है लोक में अस्त्विगुण के ज्ञान को; 
उत्पाद व्यययुत वस्तु है फिर भी सदा श्लुवता धरे, 
अस्तित्वगुण के योग से कोई नहीं जग में मरे॥१॥ 

RATT: व्स्तुत्वगुण के योग से हो द्रव्य में स्व स्वक्रिया, 
स्वाधीन गुण-पर्याय का ही पान द्रव्यों ने किया; 
सामान्य और विशेषता से कर रहे निज काम को, 
यों मानकर वस्तुत्व को पाओ विमल शिवधाम को ॥२॥ 

३. द्रव्यत्वगुण : द्रव्यत्वगुण इस वस्तु को जग में पलटता है सदा, 

लेकिन कभी भी द्रव्य तो तजता न लक्षण सम्पदा; 

स्व-द्रव्य में मोक्षार्थि हो स्वाधीन सुख लो सर्वदा, 

हो नाश जिससे आज तक की दुःखदायी भवकथा ॥३ ॥ 
४. प्रमेयत्वगुण : सब द्रव्य-गुण प्रमेय से बनते विषय हैं ज्ञान के, 

रुकता न सम्यग्ज्ञान पर से जानियो यों ध्यान से; 

आत्मा अरूपी ज्ञेय निज यह ज्ञान उसको जानता, 

है स्व-पर सत्ता विश्व में सुदृष्टि उनको जानता ॥४॥ 
७५. अगुरुलघुत्वगुण : यह गुण अगुरुलघु भी सदा रखता महत्ता है महा, 

गुण-द्र॒व्य को पररूप यह होने न देता है अहा! 
निज गुण-पर्यय सर्व ही रहते सतत निजभाव में, 

कर्त्ता न हर्ता अन्य कोई यों लखो स्व-स्वभाव में ॥५ ॥ 

६. प्रदेशत्वगुण:  प्रदेशत्वगुण की शक्ति से आकार द्र॒व्यों को धरे, 
निजज्षेत्र में व्यापक रहे आकार भी स्वाधीन है; 
आकार हैं सबके अलग, हो लीन अपने ज्ञान में, 

जानों इन्हें सामान्य गुण रक्खो सदा श्रद्धान में ॥६॥ 

नया प्रकाशन 

श्री प्रवचचननसार शास्त्र ( दूसरी आवृत्ति ) 
यह शास्त्र भगवान श्री कुन्दकुन्दाचार्य कृत पवित्र अध्यात्मसाररूप महान 

ज्ञान निधि है। जिसमें सातिशय निर्मल ज्ञान के धारक महामहर्षि श्री 
अमृतचंद्राचार्यदेव ने सम्यग्ज्ञान-दर्शन (ज्ञेय) और चारित्र अधिकार में स्वानुभव 

गर्भित युक्ति के बल द्वारा सुनिश्चित द्रव्य-गुण-पर्यायों का विज्ञान, सर्वज्ञ स्वभाव 

की यथार्थता, स्व-पर ज्ञेयों की स्वतंत्रता, विभाव, ( अशुद्धभाव) की विपरीतता 

बताकर अंत में ४७ नयों का वर्णन भी संस्कृत टीका द्वारा ऐसे सुंदर ढंग से किया है 

कि सर्वज्ञ स्वभाव की महिमा सहित विनय से स्वाध्यायकर्ता अपने को धन्य माने 

बिना नहीं रह सकते | 

श्री अमृतचंद्राचार्यदेव ने समस्त जिनागम के साररूप रहस्य को खोलकर 

धर्म जिज्ञासुओं के प्रति परमोपकार किया है | उसी टीका का प्रामाणिक अनुवाद, 

बड़े टाइप में उत्तम छपाई, बढ़िया कागज, रेगजिन कपड़ेवाली बढ़िया face, 

प्रत्येक गाथा लाल स्याही में छपी है । सभी जिज्ञासु यथार्थ लाभ लें, ऐसी भावनावश 

मूल्य लागत से भी बहुत कम, मात्र ४) रुपया रखा गया है। पृष्ठ ४७०, पोस्टेज 

२.१० रुपये, (किसी को कमीशन नहीं है ) 
(यह शास्त्र बंबई, दिल्‍ली, सहारनपुर, बड़ौत, उदयपुर, जयपुर, सागर, 

भोपाल, उज्जैन, इन्दौर, विदिशा, गुना, अशोकनगर, ललितपुर, जबलपुर, खंडवा, 

सनावद, दाहोद, अहमदाबाद, आदि में दिगम्बर जैन मुमुक्षु मंडल द्वारा भी प्राप्त हो 

सकेगा ।) 

  

  

  

  

  

    

  

  

    

  

  

      
        

  

मुद्रक--नेमीचन्द बाकलीवाल, कमल प्रिन्टर्स, मदनगंज ( किशनगढ़ ) 

प्रकाशक-- श्री दि० जैन स्वाध्याय मंदिर टूस्ट के लिये--नेमीचन्द बाकलीवाल।

